Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр. 124/2015), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од Д.И., независен новинар од Скопје, поднесена против Решението на  Развојна банка на Северна Македонија АД Скопје, по предметот Барање за пристап до информации од јавен карактер, на 17.11.2025 година, го донесе следното

Р Е Ш Е Н И Е

1. Жалбата изјавена од Д.И., независен новинар од Скопје, поднесена против Решението на Развојна банка на Северна Македонија АД Скопје бр.03-2916/4 од 27.10.2025 година, заведена во Агенцијата под бр.08-562 на 31.10.2025 година, по предметот Барање за пристап до информации од јавен карактер,СЕ УВАЖУВА.
2. Предметот се враќа на повторно постапување пред првостепениот орган.
3. Решението на Имателот на информации бр.03-2916/4 од 27.10.2025 година се поништува во делот под точка 1 и 3 од Барањето.
4. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Д.И., независен новинар од Скопје,  на 10.10.2025 година поднел Барање за пристап до информации од јавен карактер до Развојна банка на Северна Македонија АД Скопје, со кое побарал да му се достави по е-маил  електронски запис од следната информација:
„1. Список или база на податоци со сите компании (и проектите) кои добиле кредити од Развојната банка на Северна Македонија во период од 01.01.2020 до денот на добивање на одговор на ова Барање, вклучувајќи ги: Компаниите што добиле директни кредити од Развојната банка и; Компаниите што добиле под-заеми преку комерцијални банки во рамки на кредитни линии финансирани или координирани од Развојната банка; 
2. Агрегирани податоци за бројот на поддржани компании, поделени по година, сектор и кредитна програма; 
3. Копии од извештаите што деловните банки ги доставуваат до Развојната банка во рамки на кредитните линии, и тоа: Извештаи доставени пред одобрување на кредитите и; Извештаи доставени по реализација на кредитите;
 Забелешка: Податоците да бидат доставени во форма која ќе ги заштити личните или доверливите информации, но да овозможат јавен увид во тоа кои компании се финансирани, за какви проекти, по која програма и со кој износ“.  
Постапувајќи по наведеното Барање, Имателот на информации донел Решение 03-2916/4 од 27.10.2025 година  со кое Барањето на Барателот се делумно се уважува, се прифаќа барањето за пристап до информации кои се однесуваат на прашањето под реден број 2, се одбива барањето за пристап до информации кои се однесуваат на прашањата под редните броеви 1 и 3. Во Образложението на решението е наведено:„... Во однос на прашањата под број 1 и 3 од страна на барателот се бараат информации со кои банката се стекнала при вршење на банкарски и други активности за поединечни лица и истите согласно Законот за банките член 111 и член 112, претставуваат банкарска тајна  која банката е должна да ја заштити и чува; штетата врз интересот кој се заштитува е многу поголема од јавниот интерес што би се постигнал со објавување на информацијата. Ниту една банка во Република Северна Македонија не смее да ги објави кредитокорисниците на нејзините услуги, а нивното евентуално објавување од страна на НБРСМ би било санкционирано согласно одредбите од Законот за банките...Земајќи го во предвид погоре наведеното, врз основа на член 6 став (...“. ) алинеја 1 од Законот за слободен пристап до информации од јавен карактер, се одбива барањето за пристап на информации кои се однесуваат на : список или база на податоци со сите компании (и проектите) кои добиле кредити од Развојната банка на Северна Македонија во период од 01.01.2020 до денот на добивање на одговор на ова Барање, вклучувајќи ги: Компаниите што добиле директни кредити од Развојната банка и; Компаниите што добиле под-заеми преку комерцијални банки во рамки на кредитни линии финансирани или координирани од Развојната банка, како и копии од извештаите што деловните банки ги доставуваат до Развојната банка во рамки на кредитните линии, и тоа: Извештаи доставени пред одобрување на кредитите и; Извештаи доставени по реализација на кредитите.. Барањето е прифатено во однос на прашањето под број 2 и истото се доставува како прилог бр.1 на Решението.“.
Незадоволен од содржината на горенаведеното Решение на Имателот на информации, Барателот на информациите поднесе Жалба до Агенцијата, заведена под бр.08-562 на 31.10.2025 година. Во Жалбата, покрај другото, е наведено: „... Сметам дека решението е спротивно на целта на законот, поради следното: Информациите што ги барав се информации од јавен карактер, затоа што Развојната банка е акционерско друштво во целосна државна сопственост, чиј единствен акционер е Владата на РСМ. Банката располага со јавни средства остварени од државниот буџет и меѓународни развојни фондови поддржани со државни гаранции. Од тука, информацијата која се бара – кои компании се корисници на кредитните програми финансирани со јавни средства – е директно поврзана со начинот на трошење на јавните пари, што според Законот за слободен пристап до информации од јавен карактер не може да биде предмет на класификација како тајна. Сметам дека повикувањето на банкарска тајна е неосновано, бидејќи не се бараат лични податоци, туку називи на правни лица и проектите кои добиле јавна финансиска поддршка. Јавните средства не можат да бидат заштитени како „банкарска тајна“ согласно Член 6 од Законот за слободен пристап до информации од јавен карактер. Развојната банка, како институција со развојна функција, има демократска и законска обврска да обезбеди јавна отчетност, особено во делот на распределба на субвенционирани и поволни кредитни линии... “.
Агенцијата со допис бр.08-562 од 31.10.2025 година, преку е-маил ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации на 06.11.2025 година, до Агенцијата преку електронска пошта достави Одговор на жалба бр.03-3149/2 од 06.11.2025 година, во кое е наведено дека: „...Не постои исклучок со кој Развојна банка на Северна Македонија АД Скопје е ослободена од обврска согласно Законот за банките да ја чува банкарската тајна односно одредба со која .... и е дозволено за разлика од сите останати банки во државата, да ги објавува документите, податоците и информациите кои се стекнати при вршење на банкарски и други финансиски активности за поединечни лица и транскации ... Развојна банка на Северна Македонија во постапката по барањето ...направи тест на штетност и оцени дека заштитата на банкарската тајна согласно Законот за банките е императив во однос на јавниот интерес за слободен пристап до информациите од јавен карактер...Развојна банка на Северна Македонија е акционерско друштво во државна сопственост кое врши финансиски сктивности утврдени со закон како и секоја друга банка и нема надлежност да одлучува за остварување на права и обврски на граѓаните како што е тоа случај со останатите именувани во член 1 иматели  на информации....Развојна банка на Северна Македонија АД Скопје не е имател на информации од јавен карактер.....“. 
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ, оспореното Решение на Имателот на информации бр.03-2916/4 од 27.10.2025 година го поништи во делот под точка 1 и 3 од Барањето и предметот го врати на повторно постапување пред првостепениот орган, поради следното:
По разгледувањето на Жалбата и сите списи во врска со предметот, Агенцијата утврди дека, постапувајќи по предметното Барање за информации од јавен карактер, Имателот на информации не постапил правилно и во целост согласно Законот за слободен пристап до информации од јавен карактер.  
Агенцијата утврди дека Имателот на информации отпочнал првостепена постапка по Барање за пристап до информации од јавен карактер согласно член 20 став 1 од Законот за слободен пристап до информации од јавен карактер, и донел Решение со кое Барањето барателот делумно се уважува односно барањето под точка 2 се прифаќа а под точка 1 и 3 се одбива, повикувајќи се на член 6 став 1 алинеја 1 од Законот за слободен пристап до информации од јавен карактер.  
Согласно член 3 став 1 алинеја 2 од Законот за слободен пристап до информации од јавен карактер, „информација од јавен карактер“ е информација во која било форма што ја создал или со која располага имателот на информацијата согласно со неговите надлежности,а согласно член 10 став 1 од истиот Закон, е должен да ја информира јавноста со објавување на податоци од негова надлежност. 
Во случајот, Имателот на информации не дал доволно образложени аргументи со докази зошто Барањето во точка 1 и 3  го одбил повикувајќи се на член 6 став 1 алинеја 1 од Законот за слободен пристап до информации од јавен карактер и, иако во оспореното Решение постапил согласно  членот 3 алинеја  6 од Законот за слободен пристап до информации од јавен карактер, сепак во Тестот на штетност, Имателот на информации не објаснува и образложува детално, какви и кои се штетните последици врз интересот кој се заштитува со објавување на бараните информации и доставување до Барателот на информации,  имајќи предвид сека станува збор за јавни средства остварени од државниот Буџет и меѓународни развојни фондови поддржани со државни гаранции.
Што се однесува до наводите во Решението на Имателот на информации дека: „...од страна на барателот се бараат информации кои претставуваат банкарска тајна....“, Агенцијата му укажува на Имателот на информации дека одбивање на пристапот до бараната информација може да се спроведе само врз основа на исклучоците утврдени таксативно во член 6 став 1 од Законот за слободен пристап до информации од јавен карактер. Од погоре наведеното произлегува дека согласно  Законот за слободен пристап до информации од јавен карактер не е предвиден исклучок од категоријата „банкарска тајна“ како основ за ограничување на правото на пристап до информации од јавен карактер. 
Во таа насока,  Имателот на информации  не објаснува и образложува детално, какви се и кои се штетните последици врз интересот кој се заштитува со објавување на бараните информации во јавноста.  
Што се однесува до наводите на Имателот во Одговорот на жалба дека „...Развојна банка на Северна Македонија АД Скопје не е имател на информации од јавен карактер...“, Агенцијата му укажува на Имателот на информации дека:
  Согласно член 3 алинеја 1 од Законот за слободен пристап до информации од јавен  карактер „Иматели на информации“ се органите на државната власт и други органи и организации утврдени со закон, органите на општините, градот Скопје и општините во градот Скопје, установите и јавните служби, јавните претпријатија, правни и физички лица што вршат јавни овластувања, утврдени со закон и дејности од јавен интерес и политичките партии во делот на приходите и расходите. 
Согласно член 7 од Законот за развојна банка на Северна Македонија за извршување  на задачите и активностите утврдени со Закон на развојната банка на Северна Македонија обезбедува средства по пат на задолжување во земјата и странство и со издавање на должнички хартии од вредност  во согласност со закон.
Имајќи во предвид дека Развојна банка на Северна Македонија АД Скопје како Акционерско друштво во сопственост на државата е Имател на информации од јавен карактер и како таква е запишана во листата на иматели односно  се наоѓа на  интернет  страницата на Агенцијата во Листата на иматели на информации . 
Согласно член 4 став 1 од Законот за развојната банка на Северна Македонија во своето работење Развојната банка на Северна Македонија се придржува меѓу другите на принципите на неконкурентност, недискриминација и транспарентност во работењето.
При повторното постапување по предметното Барање, Имателот на одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

            Директор,
                                                                                                                Пламенка Бојчева

